
UEMAk egitasmo honekin duen lotura eta egiten ari garen inbertsioa ulertzeko eta kokapen 

txiki bat egiteko UEMA zer den azalduko dugu labur, eta udalerri euskaldunetan ematen ari 

den bilakaera ere aipatuko dugu.

UEMA Hego Euskal Herriko mankomunitate bat da, 110 herrik osatzen dutena gaur egun. 

Euskararen normalizazioan eragitea da gure helburua, baina berezitasun batekin: udalerri 

euskaldunen begiradarekin aritzen gara. Izan ere, udalerri euskaldunetan birsortzen, garatzen 

eta transmititzen da hizkuntza, modu naturalean, eta horregatik uste dugu hizkuntzarentzat 

beharrezkoa dela udalerri euskaldunak eta arnasguneak babestea, indartzea eta zabaltzea. 

Hizkuntza ez da aldagai aske bat, herriarekin batera moldatzen eta egokitzen da, eta horre-

gatik gure udalerrietan eman diren aldaketak ulertzeko gako batzuk aipatuko ditugu.

Biztanleriaren igoera nabarmena izan dute udalerri euskaldunek azken mendean: ia bikoiztu 

egin da udalerri horietako herritarren kopurua. Dena den, bilakaera hori ez da berdina izan 

gune guztietan: zenbat eta udalerri euskaldunagoa, orduan eta hazkunde txikiagoa. Esatera-

ko, arnasgune beteetan jaitsi egin da herritar kopurua.

Hazkunde orokor horren atzean beste herrialdeetatik etorritako bizilagunen kopuru altua 

dago. 

1950-1980 artean, ia bikoiztu egin zen biztanleen kopurua hainbat udalerritan, batik bat, Es-

painiako Estatutik etorritako bizilagunengatik. 

Bigarren igoera bat eman zen 2000tik aurrera, kasu honetan, Espainiako Estatutik kanpokoak 

dira etorritako gehienak. 

Udalerri euskaldunetako irakurketa demografi koa egiten dugunean, kontuan izan behar du-

gun beste faktore bat jaiotza tasarena da: Azken hamarkadan, Hego Euskal Herrian 2,4 pun-

tukoa da jaitsiera; eta udalerri euskaldunetan 3 puntukoa. 

Aldagai hau aztertzerakoan gurasoen jatorria ere azter daiteke, udalerri euskaldunetan jaio-

tako umeen artean lehen baino gehiagok guraso bat edo biak atzerrian jaiotakoak dituela 

erakusten dute datuek.

Interesgarria iruditzen zaigu aldagai guzti hauek hiztunen profi lean duten eragina aztertzea. 

Gure herrietan belaunaldiz belaunaldi euskara jaso duten herritarrak ez ezik, eskolan eta ka-

lean hizkuntza jaso duten asko baititugu, gero eta gehiago.

Aldaketa bat dakar horrek hiztunen profi lean: gero eta hiztun gehiagok euskara ez dute ama 

hizkuntza; eta, beraz, errazago moldatzen dira beste hizkuntza batzuetan. 

Hego Euskal Herrian, %7,4 dira euskaraz gaztelaniaz baino erosoago aritzen diren he-

rritarrak;  Euskararen erabileran eragin nahi badugu hor dugu erronka, euskal elebidun 

gehiago sortzea, euskaraz erosoago moldatzen diren herritarrak erabiliko baitute euskara 

batez ere.

Aipatu dugun bezala, udalerri euskaldunetako biztanlerian aldaketa handiak gertatzen ari 

dira, horietako batzuk  migrazio mugimenduekin dute lotura: Euskal Herriko beste eremu ba-

tzuetatik ez ezik, beste herrialde batzuetatik ere ari dira herritar berriak iristen. Gizarteratzea-

ren erronka mahai gainean jarri du aldaketa horrek. Herriko eremu guztiei eragiten die, baina 

bereziki eskoletan ari dira aldaketa sumatzen. Hona erronka nagusia: nola indartu euskararen 

erabilera eta presentzia hezkuntza komunitateetan, betiere euskaraz ez dakiten familiekiko 

komunikazioa bermatuz eta kulturarteko harremanak eraikiz.

Erronka horri Zaldibiako hezkuntza komunitateak heldu zion 2021-22 ikasturtean. Mondragon 

Unibertsitateko Hezkuntza Berrikuntza Zentroaren aholkularitzapean eta UEMArekin elkarla-

nean lanketa mardula egin zuten.

Zaldibia arnasgunea da, euskara da hizkuntza nagusia, baina erabileran nabari da jaitsiera. 

Testuinguru honetan, nola bermatu euskara ez dakiten gurasoekiko komunikazioa eta hartu-

-emana euskararekiko atzerapausorik eman gabe?

Hezkuntza komunitatean hainbat ezinegon zeuzkaten hizkuntzaren kudeaketarekin lotu-

ta: bilerak nola egin, oharrak nola zabaldu, guraso elkartearen jarduna, gurasoen wha-

tsap taldeak…Ezinegon horiei soluzio praktikoak ematen saiatu dira egitasmo honekin, 

baina horretarako ezinbestekoa izan da aurretik egindako lana eta elkar ulertzea. Kon-

partitzea zergatik den garrantzitsua arnasguneetan eta udalerri euskaldunetan euskaraz 

bizitzea. Eta ulertzea aldi berean, jatorri atzerritarra duten gurasoek euren seme-alaben 

eskolako informazio jasotzeko eta ulertzeko beharra dutela, gure herrietako hizkuntza 

aniztasunari erreparatu eta balioa eman behar zaiola…

HUHEZIko kideek proposamen metodologikoa eraiki zuten: lehendabizi, identifikatu 

zuten ikastetxe bateko bizitzan zein momentutan hartzen duten parte familiek; biga-

rrenik, proposatu zuten momentu horietan zein kudeaketa linguistiko egin ahal zen bi 

helburuak uztartzeko: euskararen erabilerari eustea eta euskara ez dakitenen komunika-

zioa eta parte-hartzea erraztea. Egoera linguistiko bakoitzarentzat proposamen bat egin 

zuten eta proposamen zehatz bakoitzari “formatu” izena eman zioten. Herri edo eskola 

bakoitzeko talde eragilea arduratzen da proposamen horiek egokitzeaz eta inplemen-

tazioa kudeatzeaz.

Proiektu pilotua izan zen Zaldibian hasitakoa, eta beste hezkuntza komunitate eta udale-

rri batzuetara hedatu beharrekoa, kontuan harturik udalerri euskaldun gehiagotan dutela 

antzeko egoera. Prozesua erabat transferigarria zela ikusi genuen, beti ere herri eta esko-

la bakoitzaren erritmoak eta beharrak errespetatua. 2022-2023 ikasturtean Aizarnazaba-

len, Ondarroan, Leitzan, Ibarran eta Zestoan jarri ziren lanketak martxan. 

Ordura arteko esperientzia eta balorazietatik ikasita hurrengo ikasturtean (2022-2023)  

beste 12 herritan jarri da martxan egitasmoa: Arbizuko herri eskola, Berako Rikardo Baro-

ja, Lizartzako eskola txikia, Alegiako eskola, Areatzako eskola, Asteasuko eskola, Oñatiko 

Elkar Hezi, Mutrikuko Samiela, Legorretako eskola, Ereñozuko eskola,  Itsasondoko esko-

la eta Orioko eskola eta ikastola.

Horretaz aparte, proiektu pilotu berri bat abiatu genuen, HUHEZIkoen lankidetzarekin 

(BFAk eta Jaurlaritzak fi nantzatuta) Markina Xemeinen eta Azpeitian:

Interesgarria iruditu zitzaigun herri handi batean, herriko eskola guztietan aldi berean 

elkarrekin lanketa egitea, eta horretaz aparte herri mailako ikuspegia lantzeko herriko 

eragile ezberdinak ere inplikatzea lanketan: euskaltegiak, aisialdi taldeak, harrera elkar-

teak…

Hezkuntza komunitatetik haratago, herri mailako talde eragilea sortu da kasu hauetan 

hasieratik herri mailako estrategiak eraikitzeko.

Markina-Xemein udalerri euskalduna da. %76ko euskararen ezagutza du; eta 2021.urtean 

egindako kale-neurketan jasotako datuen arabera, lautik hiru herritar baino gehiago (% 

81,1) aritzen dira euskaraz  herriko kaleetan.

Jatorri atzerritarreko herritar asko daude herrian. Eta badira urte batzuk hezkuntza ko-

munitateak eta udalak egoera batzuk kezkaz bizi zituztela: Komunitate batzuetara heltze-

ko zailtasunak, parte hartze baxua herriko egitasmo ezberdinetan, hizkuntzatik haratago 

zihoazen talka kulturalak ere sortu ziren… Lanketa sakon bat egiteko gogoa eta beharra 

sortu zen herrian. Ondo etorri saioak antolatu ziren , harrera protokoloa fi ndu... Zaldibian 

egindakoaren berri izan zuten orduan, eta erabateko interesa adierazi zuten egitasmoa 

Markinan martxan jartzeko. HUHEZIkoekin elkarlanean herri mailako lanketa egitea egoki 

ikusi genuen, herri mailako erronkak identifi katuta zeudelako aspalditik.

Hauek dira gaur egun  martxan dagoen prozesu honetan parte hartu duten eskola eta era-

gileak:

- Ikastetxeak: Markina BHI, Bekobenta LHI, Berakruz ikastola

- Eragileak: AEK, liburutegia, udala, futbola, ongi etorri errefuxiatuak, Zerutxu dantza taldea, 

eskupilota, Uhagon kulturgunea, Olgetan aisialdi taldea, Lea Artibaiko Amankomunazgoa.

UEMArentzat estrategikoa da lanketa hau. Azken urteetako joerak eta aldaketak erreparatuta 

kontziente gara udalerri euskaldunetan eta arnasguneetan ez dagoela bermatua euskararen 

etorkizuna. Komunitate ezberdinen artean zubiak eraikitzen ari dira prozesu honi esker, baina 

zubi horiek euskaraz izatea da gure helburua; bide horretatik ikusten ari gara urrun zegoen 

hiztun asko euskarara hurbiltzen ari dela. Guraso ez euskaldunen umeak  hiztun oso izatea 

da helburua.

Lorpen esanguratsuak ikusi ditugu han eta hemen, korapilo batzuk askatu direla esateko 

moduan ere bagaude. Baina erronka berriak planteatzen ari zaizkigula ohartu gara, eta horiei 

erantzuteko baliabide eta babes guztiak ezinbestekoak izango dira.

